ТӨСӨЛ

Төрийн албаны зөвлөлийн 2014 оны ... 

дугаар тогтоолын хавсралт

ТӨРИЙН ЖИНХЭНЭ АЛБАН ХААГЧИЙН ҮЙЛ АЖИЛЛАГААНЫ

ҮР ДҮН, МЭРГЭШЛИЙН ТҮВШИНГ ҮНЭЛЖ ДҮГНЭХ ЖУРАМ

Нэг. Нийтлэг үндэслэл

1.1. Энэхүү журам нь Төсвийн тухай хууль(цаашид "ТТХ" гэх)-д заасны дагуу төсвийн шууд захирагч болон төсвийн төвлөрүүлэн захирагч харьяалах дээд шатныхаа төсвийн захирагчтай, хууль тогтоомжид өөрөөр заагаагүй бол төрийн захиргааны байгууллагын зохион байгуулалтын бүтцийн нэгжийн дарга (цаашид “Нэгжийн дарга” гэх) төсвийн шууд захирагчтай, төрийн жинхэнэ албаны гүйцэтгэх албан хаагч (цаашид “Гүйцэтгэх албан хаагч” гэх) нэгжийн даргатай тус тус үр дүнгийн гэрээ (цаашид “Гэрээ” гэх) байгуулж, үйл ажиллагааны үр дүн, мэргэшлийн түвшинг үнэлж дүгнэхтэй холбогдсон харилцааг зохицуулна.

1.2. Энэхүү журмын зорилго нь Монгол  Улсын төрийн албанд  төрийн жинхэнэ албан хаагчийн үйл ажиллагааны үр дүн, мэргэшлийн түвшинг бодитой, шударга үнэлэх нэгдсэн стандарт тогтоох, гүйцэтгэлийг урамшуулалтай холбох нөхцөлийг бүрдүүлэх, улмаар төрийн байгууллагын үйл ажиллагааны үр ашиг, үр дүнг сайжруулахад оршино.

1.3. Төрийн жинхэнэ албан хаагчийн үйл ажиллагааны үр дүн, мэргэшлийн түвшинг үнэлж дүгнэхэд бодитой байх, шударга байх, адил тэгш хандах зарчмыг баримтална.

1.4. Энэхүү журамд хэрэглэсэн нэр томъёог  дор дурдсан утгаар  ойлгоно:

1.4.1."Хөтөлбөр" гэж ТТХ-д тодорхойлсон төсөв хуваарилах зорилгоор үр дүнг нь тооцож, тайлагнаж болохуйц өөр хоорондоо уялдаа бүхий төрийн чиг үүргийг хангахад чиглэсэн багц арга хэмжээг;
1.4.2."Арга хэмжээ" гэж ТТХ-д тодорхойлсон тухайн хөтөлбөрийн бүрэлдэхүүнд багтах, тоо хэмжээ, хугацаа, чанарын шалгуур үзүүлэлтээр тодорхойлогдох ажил, үйлчилгээг;
1.4.3. "Ажил, үйлчилгээ" гэж төрийн жинхэнэ албан хаагчийн хэрэгжүүлэх ажлын тоо, чанар, хугацаа зэрэг төлөвлөгөөнд тусгагдсан шалгуур үзүүлэлтээр тодорхойлогдох гарцыг;
1.4.4. “Мэдлэг чадвараа дээшлүүлэх зорилт” гэж тухайн төрийн албан хаагч ажил үүргээ амжилттай гүйцэтгэхэд шаардагдах боловсрол, мэдлэг чадвараа дээшлүүлэхийн тулд мэргэшүүлэх болон бусад төрлийн сургалтад хамрагдахаар гэрээ байгуулагч нөгөө талтай хамтран тодорхойлох зорилтыг;
1.4.5. “Манлайллын зорилт” гэж төрийн жинхэнэ албан хаагчийн ёс зүйн хэм хэмжээг чанд сахиж, ашиг сонирхлын зөрчлөөс урьдчилан сэргийлэх, байгууллагын үйл ажиллагаа болон төсвийн хөрөнгийн төлөвлөлт, зарцуулалтын ил тод байдлыг хангах, байгууллагын эд хөрөнгийг зохистой ашиглах, хүний нөөцийн чадавхийг бэхжүүлэхтэй холбоотой зорилтуудыг;
1.4.6. “Нэмэлт ажил, үйлчилгээ” гэж гэрээ байгуулагдсанаас хойш тухайн жилийн явцад хууль тогтоомжийн өөрчлөлт болон цаг үеийн шаардлагаар гүйцэтгэх, гэрээнд тусгагдаагүй ажил, үйлчилгээг;
1.4.7. "Хүрэх үр дүн" гэж  тухайн арга хэмжээ, ажил, үйлчилгээг хэрэгжүүлснээр хүрнэ гэж талуудын урьдчилан тодорхойлсон үр дүнг.
1.4.8. "Хүндэтгэн үзэх шалтгаан" гэдэгт  хүнд өвчтэй байх, өвчтөн асарсан, албан томилолтоор гадаад, дотоодод ажиллаж байгаа, сургалтад хамрагдсан, ээлжийн амралттай байх, гарцаагүй болон давагдашгүй хүчин зүйлийн нөлөөгөөр тухайн үүргийг гүйцэтгэх боломжгүй байхыг;
1.4.9. “Суурь түвшин” гэж тухайн ажил, үйлчилгээний талаар өмнө нь ямар ажил хийгдсэн, ямар түвшинд байгааг тодорхойлсныг.
1.5. Гэрээнд тусгагдсан арга хэмжээ болон ажил, үйлчилгээний гүйцэтгэл, манлайллын, эсхүл мэдлэг чадвараа дээшлүүлэх зорилтын биелэлтийг дор дурдсанаар дүгнэнэ:

	Дүгнүүлэх тал
	Дүгнэх тал

	Төсвийн шууд захирагч болон төсвийн төвлөрүүлэн захирагч
	Тэдгээрийн харьяалах дээд шатны төсвийн захирагч

	Төрийн байгууллагын нэгжийн дарга 
	Дээд шатны нэгжийн дарга (Хэрэв нэгжгүй бол төсвийн шууд захирагч)

	Гүйцэтгэх албан хаагч
	Тухайн байгууллагын нэгжийн дарга (Хэрэв нэгжгүй бол төсвийн шууд захирагч)


1.5.1. Нэгжийн дарга болон гүйцэтгэх албан хаагчийн хувьд тэдний хандлага, зан үйл буюу Ажлын цаг ашиглалтын байдал; Ажил үүргээ гүйцэтгэхдээ гаргасан идэвх чармайлт; Багаар ажиллах чадвар; Үйлчилгээ үзүүлэх хандлагыг гэрээгээ дүгнүүлэх төрийн албан хаагчийн харьяалагдах нэгжийн хамт олон /төвлөрсөн удирдлагатай байгууллагын суман дах албан хаагчийг сумын Засаг даргын Тамгын газрын хамт олон/ үнэлэх бөгөөд тэдгээрийн дунджаар хандлага, зан үйлийн үнэлгээг гаргана.  

1.6. Гэрээ байгуулах, гэрээний биелэлтийг дүгнэхэд дараах үзүүлэлтийг ашиглана: 

1.6.1. Төсвийн шууд захирагчийн хувьд:

	Үзүүлэлт
	Оноо

	1. Хэрэгжүүлэхээр төлөвлөсөн арга хэмжээний биелэлт*
	70*

	2. Манлайллын зорилтын биелэлт
	30

	Нийт
	100


*-Давуулан биелүүлэх боломжтой. 

1.6.2. Нэгжийн дарга болон гүйцэтгэх албан хаагчийн хувьд:

	Үзүүлэлт
	Оноо

	1. Хэрэгжүүлэхээр төлөвлөсөн ажил, үйлчилгээний биелэлт*
	70*

	2. Хандлага, зан үйлийн үнэлгээ 
	20

	3. Мэдлэг чадвараа дээшлүүлэх зорилтын биелэлт
	10

	Нийт
	100


*-Давуулан биелүүлэх боломжтой. 

1.7. Гэрээг ТТХ-ийн 40 дүгээр зүйлийн 40.1 дэх хэсэгт  заасны дагуу төсвийн жил эхлэхээс өмнө байгуулна. Гэрээний хугацаа нь тухайн оны 01 дүгээр сарын 01-ний өдрөөс эхэлж,  мөн оны 12 дугаар сарын 31-ний өдөр дуусгавар болно. Байгууллагын үйл ажиллагааны онцлогоос шалтгаалан гэрээний хугацааг үүнээс өөрөөр тогтоож болно. 
Хоёр. Талуудын хүлээх эрх, үүрэг 
2.1. Гэрээгээ дүгнүүлэх талын үүрэг:

2.1.1. Энэ журмын 1.7-д заасан гэрээ эхлэх хугацаанаас хойш 30 хоногийн дотор гэрээний төслийг журмын дагуу боловсруулж, дүгнэх талд танилцуулах; 
2.1.2. Гэрээнд тусгагдсан ажил, үйлчилгээг шалгуур үзүүлэлт бүрээр хэрэгжүүлэх; 

2.1.3. Гэрээний биелэлтийг гэрээнд заасан хугацаанд тайлагнах. 

2.2. Гэрээг дүгнэх талын үүрэг:
2.2.1. Тухайн ажил, үйлчилгээг гүйцэтгэснээр хүрэх үр дүнг тодорхойлох, тэр талаар дүгнүүлэх талд чиглэл өгөх; 

2.2.2. Манлайллын зорилт эсхүл мэдлэг чадвараа дээшлүүлэх зорилтыг дүгнүүлэх талтай хамтран тодорхойлох; 
2.2.3. Гэрээнд тусгагдсан ажил, үйлчилгээ, манлайллын зорилт эсхүл мэдлэг чадвараа дээшлүүлэх зорилтоо хэрэгжүүлэхэд дүгнүүлэх талд байнгын дэмжлэг туслалцаа үзүүлж, гэрээний биелэлтийг хангах боломж, нөхцөлийг бүрдүүлэх; 
2.2.4. Гэрээний төслийг хүлээн авсанаас хойш 15 хоногийн дотор гэрээг байгуулах, Энэ журмын 1.7-д заасан гэрээний хугацаа дууссанаас хойш 30 хоногийн дотор биелэлтийг дүгнэх. 
2.3. Талуудын эрх:

2.3.1. Дүгнүүлэх тал нь нөгөө тал хүндэтгэн үзэх шалтгаангүйгээр заасан хугацаанд гэрээ байгуулахгүй, биелэлтийг дүгнэхгүй байгаа тохиолдолд журамд заасан үндэслэлээр хариуцлага хүлээлгэх тухай хүсэлтээ түүнийг томилох эрх бүхий этгээдэд гаргах эрхтэй. 

2.3.2. Дүгнэх тал нь гэрээний хэрэгжилтийн явц байдалд хяналт тавьж, шаардлагатай тохиолдолд үр дүнг сайжруулах, хэрэгжилтийг эрчимжүүлэх үүрэг өгч, хууль тогтоомжийн дагуу урамшуулах, хариуцлага тооцох арга хэмжээ авах эрхтэй. 
Гурав. Гэрээний агуулга

3.1. Гэрээний хавсралт нь үйл ажиллагааны жилийн төлөвлөгөө байна. Гэрээ байгуулахад журмын хавсралтаар баталсан үлгэрчилсэн загварыг ашиглана. Гэрээний болон үйл ажиллагааны жилийн төлөвлөгөө нь дор дурдсан агуулгатай байна. Үүнд:

	№
	Гэрээ
	Гэрээний хавсралт 
	Гэрээнд тусгах зүйлс

	1.
	Төсвийн шууд захирагчийн
	“Байгууллагын үйл ажиллагааны жилийн төлөвлөгөө
	Байгууллага тухайн төсвийн жилд хэрэгжүүлэх хөтөлбөр, арга хэмжээ, тэдгээрийн төсөв, хүрэх үр дүн, хугацаа,  тоо хэмжээ,  хэрэгжилтийг хариуцах нэгж (албан хаагч), манлайллын зорилт

	2.
	Нэгжийн даргын
	Нэгжийн 
үйл ажиллагааны жилийн төлөвлөгөө
	Байгууллагын үйл ажиллагааны жилийн төлөвлөгөөнд тухайн нэгж, эсхүл нэгжийн албан хаагч хэрэгжүүлэхээр тусгагдсан ажил, үйлчилгээ, тэдгээрийн суурь түвшин, хүрэх үр дүн, хугацаа, тоо хэмжээ, хариуцах төрийн албан хаагчийн нэр, мэдлэг чадвараа дээшлүүлэх зорилт

	3.
	Гүйцэтгэх албан хаагчийн
	Гүйцэтгэх албан хаагчийн

үйл ажиллагааны жилийн төлөвлөгөө
	Байгууллагын болон нэгжийн үйл ажиллагааны жилийн төлөвлөгөөнд тухайн албан хаагчийн нэрээр тусгагдсан ажил, үйлчилгээ болон түүний Ажлын байр (албан тушаал)-ны тодорхойлолтод заасан чиг үүрэгтэй холбоотой ажил, үйлчилгээ, тэдгээрийн суурь түвшин, хүрэх үр дүн, хугацаа, тоо хэмжээ, мэдлэг чадвараа дээшлүүлэх зорилт,


3.2. “Байгууллагын үйл ажиллагааны жилийн төлөвлөгөө” нь байгууллагын болон салбарын стратеги төлөвлөгөө, Засгийн газрын үйл ажиллагааны хөтөлбөр, Монгол Улсын эдийн засаг, нийгмийг хөгжүүлэх Үндсэн чиглэл зэрэг байгууллагын чиг үүрэгтэй холбоотой стратегийн баримт бичгүүдтэй уялдсан байна. Засгийн газрын зарим чиг үүргийг орон нутагт төлөөлөн хэрэгжүүлэх гэрээтэй байгууллагуудын хувьд уг гэрээтэй мөн уялдсан байна.

3.3. Ажил, үйлчилгээний талаар өмнө нь ямар нэг ажил хийгдэж байгаагүй, эсхүл шинээр төлөвлөгдөж буй ажил, үйлчилгээ бол суурь түвшинг бичилгүй зураасаар /-/ тэмдэглэнэ. 

3.4. Арга хэмжээ болон ажил, үйлчилгээний хүрэх үр дүнг ерөнхий байдлаар бус, гүйцэтгэлийн шалгуур үзүүлэлт бүрээр аль болох хэмжиж болохуйц байдлаар тодорхойлно. Хүрэх үр дүнг урьдчилан тодорхойлох боломжгүй арга хэмжээ, ажил, үйлчилгээний хувьд ажлыг гүйцэтгэх үйл явцыг үнэлэх шалгуур үзүүлэлт бүрт тавигдах шаардлагаар хүрэх үр дүнг тодорхойлно. 
3.5. Ажил, үйлчилгээг төлөвлөхдөө байгууллагын төлөвлөгөөнд багцалсан байдлаар, нэгжийн төлөвлөгөөнд түүнийг дэлгэрүүлсэн байдлаар, албан хаагчийн төлөвлөгөөнд илүү нарийвчилсан байдлаар тусгана. 
Дөрөв. Гэрээний хэрэгжилтэд хяналт тавих, биелэлтийг тайлагнах
4.1. Гэрээг дүгнүүлэх тал гэрээгээ хэрэгжүүлэх явцад дүгнэх талаас хамааралтай аливаа асуудлыг түүнд танилцуулж, дэмжлэг, чиглэл авч ажиллана.

4.2. Гэрээний хэрэгжилтийн явц байдлыг хагас жилээр, гэрээний биелэлтийг бүтэн жилээр тайлагнана. Гэрээний хэрэгжилтийг тайлагнахдаа журмын хавсралтаар баталсан илтгэх хуудсыг ашиглана. 
4.3. Энэ журмын 4.2-д заасан хугацаанаас өмнө дүгнүүлэх тал халагдсан, чөлөөлөгдсөн, өөр албан тушаалд шилжсэн, түр чөлөөлөгдсөн, чөлөө авсан тохиолдолд ажилласан хугацааныхаа гэрээний биелэлтийг тайлагнана. 

4.4. Дүгнүүлэх тал гэрээнд тусгагдаагүй ажил, үйлчилгээг нэмэлтээр гүйцэтгэсэн бол хамгийн гол гэж үзсэн 5 хүртэлх ажлыг журмын хавсралтаар баталсан хүснэгтийн дагуу нэмэлтээр тайлагнаж болно. 

Тав. Гэрээний биелэлтийн оноог гаргах
5.1. Төсвийн шууд захирагчийн гэрээний биелэлтийг дор дурдсан байдлаар дүгнэнэ:
5.1.1. Гэрээнд тусгагдсан арга хэмжээ бүрийн биелэлтийг тухайн арга хэмжээний нарийн төвөгтэй байдал, гүйцэтгэлийн түвшин, арга хэмжээг цаг хугацаандаа гүйцэтгэсэн байдал гэсэн үзүүлэлтээр журмын хавсралтаар баталсан аргачлалын дагуу үнэлсэн онооны нийлбэрээр дүгнэж оноо өгнө. Дараа нь, арга хэмжээ бүрээр өгсөн онооны дунджийг гаргана.
5.1.2. Манлайллын зорилтын биелэлтийг журмын хавсралтаар баталсан аргачлалын дагуу дүгнэж оноо өгнө. 
5.1.3. Журмын 5.1.1 болон 5.1.2-т заасан онооны нийлбэрээр гэрээний биелэлтийн нийт оноог гаргана. Хэрэв гэрээг дүгнэх тал энэ журмын 6.1, 6.2-т заасны дагуу шууд захирагчид нэмэх, эсхүл хасах оноо өгсөн бол тэдгээрийг нийт оноог гаргахад оруулж тооцно. 

5.2. Нэгжийн дарга болон гүйцэтгэх албан хаагчийн гэрээний биелэлтийг дор дурдсан байдлаар дүгнэнэ: 
5.2.1. Гэрээнд тусгагдсан ажил, үйлчилгээ бүрийн биелэлтийг тухайн ажил, үйлчилгээний нарийн төвөгтэй байдал, гүйцэтгэлийн түвшин, ажил, үйлчилгээг  цаг хугацаандаа гүйцэтгэсэн байдал гэсэн үзүүлэлтээр журмын хавсралтаар баталсан аргачлалын дагуу үнэлсэн онооны нийлбэрээр дүгнэж оноо өгнө. Дараа нь, ажил, үйлчилгээ бүрээр өгсөн онооны дунджийг гаргана.
5.2.2. Мэдлэг чадвараа дээшлүүлэх зорилт бүрийн биелэлтийн түвшинг журмын хавсралтаар баталсан аргачлалын дагуу дүгнэж оноо өгнө. Дараа нь, мэдлэг чадвараа дээшлүүлэх зорилт бүрээр өгсөн онооны дунджийг гаргана.
5.2.3. Журмын 1.5.1-д заасан хандлага, зан үйлийг гэрээгээ дүгнүүлэх төрийн албан хаагчийн харьяалагдах нэгжийн хамт олон /төвлөрсөн удирдлагатай байгууллагын суман дах албан хаагчийг сумын Засаг даргын Тамгын газрын хамт олон/ журмын хавсралтаар баталсан аргачлалын дагуу дүгнэж оноо өгнө. Үүний дараа үзүүлэлт тус бүрээр өгсөн онооны дунджаар хандлага, зан үйлийн үнэлгээний оноог гаргана.
5.2.4. Журмын 5.2.1-5.2.3-т заасан дундаж онооны нийлбэрээр гэрээний биелэлтийн нийт оноог гаргана. Хэрэв гэрээг дүгнэх тал энэ журмын 6.1, 6.2-т заасны дагуу дүгнүүлэх албан хаагчид нэмэх, эсхүл хасах оноо өгсөн бол тэдгээрийг нийт оноог гаргахад оруулж тооцно. 

5.3. Гэрээг дүгнэх тал нь гэрээний биелэлтийг дүгнэж, үнэлгээ өгөхдөө дүгнүүлэх талтай ярилцлага хийнэ.
5.4. Дундаж оноог тооцохдоо дундаж оноог тооцох гэж буй үзүүлэлт тус бүрт өгсөн онооны нийлбэрийг нийт үзүүлэлтийн тоонд хувааж гаргана.

5.5. Журмын 1.5.1-д заасан хандлага, зан үйлийг гэрээгээ дүгнүүлэх төрийн албан хаагчийн харьяалагдах нэгжийн хамт олноор үнэлүүлэх ажлыг байгууллагын хяналт-шинжилгээ, үнэлгээ хариуцсан нэгж  (албан хаагч) зохион байгуулах ба үнэлгээг албан хаагчдаас журмын хавсралтаар баталсан үлгэрчилсэн загварын дагуу нууцаар авна. 
5.6. Төвлөрсөн удирдлагатай байгууллагын суман дах албан хаагчийг сумын Засаг даргын Тамгын газрын хамт олноор үнэлүүлэх ажлыг сумын Засаг даргын Тамгын газрын дарга журмын 5.5-д заасны адилаар зохион байгуулж, үнэлгээг нэгтгэн дүнг гэрээг дүгнэх талд хүргүүлнэ. Гэрээг дүгнэх тал уг үнэлгээг дүгнүүлэх албан хаагчийн илтгэх хуудсанд бичиж, ажил, үйлчилгээний гүйцэтгэл болон мэдлэг чадвараа дээшлүүлэх зорилтыг үнэлэн нийт оноог журамд заасны дагуу тооцно.  
5.7. Дүгнэх тал энэ журмын 5.2.4-т заасан нийт оноог гаргасны дараа илтгэх хуудсуудыг байгууллагын хяналт-шинжилгээ, үнэлгээ хариуцсан нэгж  (албан хаагч)-д хүлээлгэн өгнө. 

5.8. Байгууллагын хяналт-шинжилгээ, үнэлгээ хариуцсан нэгж  (албан хаагч) журмын 7.1-д заасны дагуу удирдлагын баг үнэлгээг хэлэлцэхээс өмнө үнэлгээний оноог бусдад мэдэгдэхийг хориглоно. 

Зургаа. Нэмэгдэх болон хасагдах оноо
6.1. Гэрээний биелэлтийг хүндэтгэн үзэх шалтгаангүйгээр хугацаа хожимдуулж тайлагнасан бол хожимдуулсан хугацааг харгалзан хасах 10 хүртэлх оноо өгнө.
6.2. Дүгнүүлэх тал журмын 4.4-т заасан нэмэлт ажил, үйлчилгээг гүйцэтгэсэн бол тэдгээрийн биелэлтийн тайланг үндэслэн нэмэх 10 хүртэлх оноо өгнө. 

6.3. Энэ журмын 6.1, 6.2-т зааснаар нэмэх, эсхүл хасах оноог өгсөн бол тэр талаар илтгэх хуудасны холбогдох хэсэгт тэмдэглэнэ.

6.4. Төрийн жинхэнэ албанд жинхлэн томилогдсон албан хаагч журмын 1.7-д заасан хугацаа дуусахад 3 сараас бага хугацаа үлдсэн үед томилогдсон бол энэ хугацаанд гүйцэтгэсэн ажлыг дараагийн тайлант хугацаанд нэгтгэн дүгнэж болно. 

Долоо. Үнэлгээний хязгаарт тохируулсан ерөнхий үнэлгээ
7.1. Журмын 5.7-д заасны дагуу илтгэх хуудсуудыг байгууллагын хяналт-шинжилгээ, үнэлгээ хариуцсан нэгж  (албан хаагч)-д хүлээлгэн өгсөний дараа төсвийн шууд захирагч болон нэгжийн дарга нарын бүрэлдэхүүнтэй удирдлагын баг хуралдаж нэгжийн дарга нар үр дүнгийн гэрээний биелэлтийг харилцан адил стандартын дагуу үнэлсэн эсэхийг нягталж хэлэлцэнэ. 
7.2. Удирдлагын баг үнэлгээний оноог ижил стандартаар гаргасныг нягталсны дараа төсвийн шууд захирагч албан хаагч бүрээр үсгэн үнэлгээг /S,A,B,C,D/ буюу ерөнхий үнэлгээг өгнө. Ерөнхий үнэлгээг өгөхдөө байгууллагын бүх албан хаагчдын нийт оноог ихээс бага руу эрэмбэлээд дор дурдсан хувиар үнэлгээг өгнө: 
7.2.1. Хамгийн өндөр оноо авсан 1-10 хувьд S буюу “Маш сайн”;
7.2.2. Түүний дараах 10-20 хувьд A буюу “Сайн”;
7.2.3. Түүний дараах 40-60 хувьд B буюу “Хангалттай”;
7.2.4. Түүний дараах 10-30 хувьд C буюу “Сайжруулах шаардлагатай”;
7.2.5. Түүний дараах 0-10 хувьд D буюу “Хангалтгүй”.

7.3. Энэ журмын 7.2 дах заалт нь энэ журмын дагуу төлөвлөгөөг дүгнүүлэх албан хаагч 10 буюу түүнээс доош байх байгууллагад хамаарахгүй. Энэ тохиолдолд Гэрээг дүгнэх тал үсгэн үнэлгээг шууд өгнө. 
Найм. Гэрээний биелэлтийг дүгнэж өгсөн ерөнхий үнэлгээний мөрөөр  авч хэрэгжүүлэх арга хэмжээ

8.1. Дүгнэх тал нь Гэрээний биелэлтийг дүгнэж өгсөн ерөнхий үнэлгээг үндэслэн ТАТХ, ТТХ, Хөдөлмөрийн тухай хууль болон холбогдох бусад хууль тогтоомж, эрх зүйн акт, байгууллагын Хөдөлмөрийн дотоод журмыг баримтлан эрх хэмжээнийхээ хүрээнд дор дурдсан арга хэмжээг авч хэрэгжүүлэх буюу энэ талаар эрх бүхий этгээдэд саналаа тавьж болно:
	Шалгуур
	Үнэлгээг үндэслэн хэрэгжүүлэх арга хэмжээний талаарх санал

	"S" үнэлгээг 3 удаа дараалан авсан бол
	-Албан тушаал дэвшүүлэх,
-Цол, зэрэг дэвийг алгасуулах буюу хугацаанаас нь өмнө олгох,
-Цалингийн шатлалыг  алгасуулж нэмэгдүүлэх,
-Төр, засгийн удирдах дээд байгууллагын болон салбарын шагналд   тодорхойлох,

	"А" /нэг удаа/ болон түүнээс доошгүй үнэлгээг 3 удаа дараалан авсан бол

	-Албан тушаал дэвшүүлэх,
-Цол, зэрэг дэвийг ахиулах,
-Цалингийн шатлалыг алгасуулж нэмэгдүүлэх,

-Албан тушаал дэвшүүлэх зорилгоор зорилтот сургалтад  хамруулах,

-Төр, засгийн удирдах дээд байгууллагын болон салбарын шагналд   тодорхойлох,

	“В” /нэг удаа/ болон  түүнээс доошгүй үнэлгээг 3 удаа дараалан авсан бол
	-Хууль тогтоомжид заасны дагуу төсвийн урамшуулал олгох,

-Цалингийн шатлалыг нэмэгдүүлэх,

-Мөнгөн болон бусад хэлбэрийн шагнал олгох,

-Хөдөлмөрийн дотоод журамд заасан бусад хэлбэрийн урамшуулал олгох. 

	“С” /нэг удаа/ болон  түүнээс доошгүй үнэлгээг 3 удаа дараалан авсан бол
	-Зохих шатны сургалтад хамруулах,

-Одоогийн албан тушаалд хэвээр ажиллуулах,


	“C” үнэлгээг 3 дараалан авсан бол 

	-Дутагдаж буй мэдлэг, чадварыг олгох сургалтад хамруулах,

-1 удаа сануулах,
-Албан тушаалын цалинг 3 сар хүртэл хугацаагаар 20 хүртэл хувиар бууруулах,

-Албан тушаал бууруулах,

	“D” үнэлгээг дараалан авсан бол

	-Дутагдаж буй мэдлэг, чадварыг олгох сургалтад хамруулах,

-1 удаа сануулах,
-Албан тушаалын цалинг 6 сар хүртэл хугацаагаар 20 хүртэл хувиар бууруулах,

-Албан тушаал бууруулах,

-Төрийн албанаас халах.


8.2. Гэрээг дүгнэсэн тал нь гэрээний биелэлтийн үнэлгээг үндэслэн журмын 8.1-д заасан үнэлгээний мөрөөр авах арга хэмжээний саналыг илтгэх хуудасны зохих хэсэгт тэмдэглэнэ. 

8.3. Албан хаагчийн гаргасан гавъяа зүтгэл, ажлын гүйцэтгэлийг хэрхэн сайжруулах талаар өгөх зөвлөмжийн талаар илтгэх хуудасны зохих хэсэгт тэмдэглэнэ. 

8.4. Хэрэв дүгнүүлэх тал дүгнэх талын хүлээсэн үүргийн биелэлт болон  үзүүлсэн дэмжлэг, туслалцаа, эсхүл одоогийн эрхэлж байгаа ажлынхаа сэтгэл ханамжийн түвшинг “Бага”, эсхүл "Дунд"  гэж үнэлсэн тохиолдолд үнэлгээний ярилцлагын үед талууд  сайжруулах арга зам (ажлын ачааллыг жигдрүүлэх,  ажиллах нөхцөлийг  сайжруулах, цалин хөлс нэмэгдүүлэх, зэрэг дэв, цол олгох, ахиулах, сургалтад хамруулах, албан тушаал дэвшүүлэх, тусламж  үзүүлэх гэх мэт)-ын талаар харилцан ярилцаж, төрийн жинхэнэ албан хаагчийн хүсэн хүлээж байгаа асуудлыг шийдвэрлэх, цаашид тухайн төрийн жинхэнэ албан хаагчийн ажлын гүйцэтгэлийг сайжруулах талаар холбогдох арга хэмжээ авна.

8.5. Төрийн жинхэнэ албан хаагч өөр байгууллагад шилжих буюу сэлгэн ажилласан бол өмнө нь ажиллаж байсан байгууллагад хамгийн сүүлд авсан 1 удаагийн үнэлгээг энэ журмын 8.1-д заасан шалгуурт оруулж тооцно. 
8.6. ТАТХ-ийн 23.3-т заасан үндэслэлээр түр чөлөөлөгдсөн албан хаагч ажилдаа эргэн томилогдвол энэ журмын 8.1-д заасан шалгуурт өмнө ажиллаж байх үедээ авсан үнэлгээг оруулж тооцно.
8.7. Энэ журмыг дагаж мөрдөх эхний 2 жилд өмнөх 2 жилийн гэрээг дүгнэсэн үнэлгээг журмын 8.1-д заасан шалгуурт оруулж тооцно. 

Ес. Гомдол, маргааныг хянан шийдвэрлэх 

9.1. Дүгнүүлэх тал дүгнэх талын өгсөн үнэлгээтэй санал нийлээгүй тохиолдолд үндэслэл бүхий тайлбарыг түүнд бичгээр гаргаж болно. Энэ тохиолдолд талууд үнэлгээтэй холбоотой санал нийлээгүй асуудлыг дахин авч үзнэ. Хэрэв дүгнэх тал түрүүчийн өгсөн үнэлгээг өөрчлөөгүй бол гэрээний биелэлтийг дүгнэсэн "Илтгэх хуудас"-нд тайлбарыг хавсарган албан хаагчийн Хувийн хэрэгт хадгалах бөгөөд гэрээг дүгнэсэнд тооцно.

9.2. Гэрээний биелэлтийн үнэлгээг үндэслэн албан тушаал дэвшүүлэх, зохих шатны сургалтад хамруулах, цол, зэрэг дэв олгох, цалин хөлсийг өөрчлөх, шагнаж урамшуулах, албан тушаал бууруулах, ажлаас чөлөөлөх, төрийн албанаас халахтай холбогдсон маргааныг  ТАТХ-ийн 39 дүгээр зүйл, Улсын Их Хурлаас тогтоосон журмын дагуу хянан шийдвэрлэнэ.

9.3. Хүндэтгэн үзэх шалтгаангүйгээр энэ журмын 2.1.1 эсхүл 2.2.4-т заасан үүргээ биелүүлээгүй, мөн журмын 5.5, 5.8-ыг зөрчсөн албан хаагчид ТАТХ-ийн 26, 40 дүгээр зүйлд заасан сахилгын шийтгэлийг ногдуулах үндэслэл болно. 


Арав. Бусад зүйл

10.1. Байгууллагын хяналт-шинжилгээ, үнэлгээ хариуцсан нэгж  (албан хаагч) гэрээ байгуулах, хамт олны үнэлгээг хийх, гэрээний биелэлтийг дүгнэх ажлыг зохион байгуулна. 
10.2. Энэ журамд байгууллагын хяналт-шинжилгээ, үнэлгээ хариуцсан нэгж  (албан хаагч) гүйцэтгэхээр заасан ажил, үүргийг төсвийн шууд захирагчийн шийдвэрээр хүний нөөцийн асуудал хариуцсан нэгж (албан хаагч)-ээр гүйцэтгүүлж болно. 
10.3. Гэрээний биелэлтийг дүгнэх "Илтгэх хуудас"-нд талууд тус тусын гарын үсгийг зурж, дүгнэх тал тэмдэг дарж баталгаажуулснаар үнэлгээ хүчин төгөлдөр болно. 

10.4. Гэрээний биелэлтийг дүгнэх тал нь Гэрээний биелэлтийн “Илтгэх хуудас”-ыг баталгаажуулахаас бусад гэрээ байгуулах болон түүний биелэлтийг дүгнэхтэй холбоотой үйл ажиллагааг холбогдох албан тушаалтнаар гүйцэтгүүлж болно. 

10.5. Гэрээ, илтгэх хуудсыг 2 хувь үйлдэж талууд тус бүр 1 хувийг авна. 

10.6. Ажил, үйлчилгээг албан хаагчид хамтран гүйцэтгэж байгаа тохиолдолд тэд ямар үүргийг голлон гүйцэтгэж уг ажилд оролцохыг Гэрээнд тодорхой зааж өгнө. 
10.7. Энэхүү журам болон байгууллагын үйл ажиллагааны онцлогт нийцүүлэн өөрийн байгууллагад гэрээ байгуулах, дүгнэх ажлыг хэрхэн зохион байгуулах талаар Хөдөлмөрийн дотоод журамдаа тусгах замаар энэхүү журмын хавсралт  болох Үлгэрчилсэн загварын үндсэн хэлбэрийг өөрчлөхгүйгээр онцлогтоо тохируулан хэрэглэж  болно.
10.8. Байгууллага өөрийн албан хаагчдын ажлын гүйцэтгэлд цаг тухайд нь хяналт тавих, үр дүнг сайжруулах, шагнаж урамшуулах зорилгоор дотоод журамдаа тусган гэрээний биелэлтийг улирлаар дүгнэж болно. 

